
Dell’AneideCanto v.







25.




Cinco puorce majateche scannaje,


	Pecore cinco, e cinco jencarielle,
	E’ncoppa de la fossa devacaje
	De vino chiù de quinnece langelle.
	E da treciento vote, e chiù chiammaje
	L’arma d’Anchiso, e co presiente belle
	Tutte l’autre compagne chill’autaro,
	Comme potea la vorza, carrecaro.


26.




Chi accideva vetielle, e chi metteva


	’Ncoppa a lo fuoco caccave, e caudare,
	Chiena chella campagna se vedeva
	De chianchiere, de cuoche, e tavernare.
	Chi ’nfilava a lo spito, e chi arrosteva,
	Fuoco ccà, fuoco llà vedive auzare:
	E tale era lo chiasso, e lo greciglio
	Ch’ogne cantone parea no Cerriglio.


27.




Era già l’arba de lo nono juorno,


	Tanto aspettato, e tutto a poco a poco
	La Famma havea tirato lo contuorno,
	E lo nomme d’Aciesto a chillo luoco.
	La marina era chiena attuorno attuorno;
	Chi a tentare la sciorte a quacche juoco
	Era venuto, e chi sulo a vedere
	De Troja li vezzarre cavaliere.


28.




A no steccato tunno apparecchiate


	Stanno li duone pe li trionfante
	Co tavole a tre piede, arme’nnaurate,
	E corone, e giorlanne assaje galante.
	’Nce sò vestite d’oro arragamate,
	E saccune de frisole ’n contante:
	E de li duone, che già steano a vista
	Lo trommettiero sprubecaje la lista.

